TI ADEMÁIS ES OUTRO, ESE OUTRO EU
Atopei na web un artigo de Carlos García Gual, profesor da UCM, “Del melancólico como atrabiliario”; trata o tema dende o uso e denominación que xa lle deran os prearistotélicos. Ao caso, só vou facer unha pequena reflexión sobre os aspectos que máis poden estar na relación coa amizade, xa sabedes,  o xenio violento, a natural tendencia ao suicidio, a inestabilidade, o desequilibrio, o anómalo do ser, aínda que tamén a desesperada busca da soidade e a tolemia, o risco que supón para a saúde mental e a manía que outros tales como Platón xa dixera dos poetas. 

Segundo eu o vexo, podo convertelo en apoloxía dunha forma de ser, da vida, é máis, direi que está ben ser así. Aristóteles, na Ética a Nicómaco, aínda que tamén se pode ler no artigo do profesor da UCM Tomás Calvo: “La concepción aristotélica de la amistad”, sostén que hai que poder quererse a un mesmo, aínda que este sexa un conxunto da descrición definida anterior... Volve o complexo no positivo, dado que os tipos atrabiliarios aínda que se movan entre as augas do éxito e da traxedia teñen na súa existencia o poder de atoparse a si mesmos, crear para eles o termo medio que dixera o Estaxirita con posterioridade, un equilibrio entre o quente da súa alma e o máis fríxido da bile negra. Esta, no principio, foi tomada como o patolóxico derivado da bile amarela. Co percorrer dos tempos, chegou a ser un xeito propio do temperamento na teoría. Mentres estes tipos navegan polas súas augas poden facer auténticas creacións que se atopan por riba das normalidades. Agamenón, Alexandre de Macedonia, Sócrates, Platón, Aiante ou Belerofonte son personaxes aos que a historia converteu, aínda que ben tiveran que sufrir o lado escuro da súa bile percorréndolles nas veas, neses días de tristura extrema, nos que o risco do suicidio non se fai só unha posibilidade senón unha conclusión, lémbrese a Sócrates e o seu destino, naturalmente elixido. Quen collería a súa vida para vivila, fronte a “imposibles”? Quen colle unha folla e rouba ao soño as horas? Quen colle o camiño do silencio e a soidade e pon rumbo a “Fisterra”? Lonxe de todo universo en derredor, calquera pode, mediante a decisión constante, contra o medo da hostilidade desoutros que segundo a norma non fan o máis extraordinario, vivir no risco da responsabilidade do seu carácter. Aí é onde pode ter moito sentido iso do Estaxirita, querer o amigo por si mesmo. Pode, entón, un melancólico ter amigos? Pode alguén querer as hotilidades dun “inestable”? Iso convertería a amizade, a Filía na Excelencia. Xa sabedes que el escribiu en contra do seu mestre, curioso que este fose melancólico…
Non podo máis que lembrar a aqueles que por máis que fixeran uso dos Directivos Hostiles, perseveraron na conversa. Agora, fóra dos versos, pódese atopar que a miña soidade non é máis que o camiño da comunicación, como xeito de loita contra a misantropía, contra a ollada ben mesturada dos outros, esa que vai ben para o mundo que se vai facendo, cheo de amigos que non o son.

Vestiuse de negro, espiu súa alma nos versos, vai polo camiño do silencio da melancolía, aquela que non é unha anomalia senón o senlleiro xeito de vivir o risco da propia existencia, ás veces tan intensa que fai dimanar o silencio nas ondas das palabras da escrita dese que non atopa un amigo que entenda, aínda que poida non comprender, ese quere a hostilidade do ser sensible, ao que os outros chaman mesmo tolo perigoso. Xa o dixo Rimbaud: “Hai que querer ser un tolo perigoso” (aínda que a identidade poida perderse), é o risco de domear a razón… Aínda que convén ter unha áncora no pulso cando a sedutora idea do suicidio cobre forza, entón, mesmo entón, se un colle azos, pode facer o que queira, e isto soa como aquilo de Nietzsche: “o valor, o mellor asasino da compaixón”. Sempre na contracorrente, poñendo as palabras no vento das velas do silencio, da soidade, aínda que queden os versos, os que se achegan as profundidades, os que non poden ser esquecidos, os que lembra esoutro ao que puideches chamar amigo, aínda que nunca sexa coñecido, Esoutro Eu.

http://www.raco.cat/index.php/Faventia/article/viewFile/49859/55476
http://antiqua.gipuzkoakultura.net/pdf/calvo9.pdf
